Лия МАЛЫХ

ТОН СЯРЫСЬ ВЕРАНЭ, ШАЕРЕ!

Удмурт элькунлы 95 ар тырмон азьын Национальной библиотекаын ортчиз «Удмурт шаер» клублэн кенешонэз. Пумиськон сӥземын вал покчи классъёслы поттэм «Лыдӟон книга» учебникъёслы. Ужрадэз радъязы библиотекаысь шаертодонъя, библиографияя центр но Дышетон удысысь национальной ужпумъёсты тодон-эскеронъя институт. Элькунмылэн сямен ик, удмурт литературая дышетскон книгаослэн сюрессы кылем даурлэн кутсконысеныз азинске. Библиотекалэн шыкысъёсаз утиськись вашкала но туала книгаосын «Удмурт литература но школа кусыпъёс» адӟытон радъямын. Учебникъёсын сяна, со тодматэ удмурт литератураез дышетон ужпумъёслы сӥзем программаосын, научной статьяосын... Кызьы пусйиз покчиослы «Лыдӟон книга» учебникъёслэн одӥгез авторзы, Дышетонэз азинтонъя институтысь валтӥсь дышетӥсь Ирина Тимирзянова, выль уж борды кутскыку, пыкиськытэк уг луы вань та литература вылэ. Вылӥ дунъяз Можга педколледжысь дышетӥсез Татьяна Ивановаез, солэн учебникъёс дасянын бадӟым опытэз трослы азинтӥз, пе, 1-тӥ-4-тӥ классъёслы «Лыдӟон книга» бордын ужанзэс.

Дышетон удысысь национальной ужпумъёсты тодон-эскеронъя институтэн дасям учебникъёс поттэмын туала куронъёсъя – кун стандартъя. Кызьы пусйизы кенеше люкаськемъёс, соосъя дышетскисьёс дышетскозы дышетскыны. Удмурт кылэз ӟеч тодӥсь нылпиослэн киосазы вуэмлэсь азьло «Лыдӟон книга» ортчиз эскеронэз Дэри ёросысь Женвай школаын. Татысь покчиосты дышетӥсь Людмила Кузнецова литература дунне сярысь книгаосты котыр ласянь дунъяз но ӟечен пусйиз. Людмила Семёновналэн дышетоно нылпиосызлэн Анна Беловалэн но Андрей Лебедевлэн мылкыдзэс удмурт кылбуръёсын ӧръямзы книгаослы уката но вылӥ дунъет луиз.

Одӥгез сюлмаськытэ: усьтӥськоз-а паськыт сюрес нылпиослы туж ӟеч, элькунмылэн Кун премиеныз пусйымон «Лыдӟон книга», «Удмурт кыл», «Ӟеч-а, бур-а, удмурт кыл» учебникъёсын дышетскыны? Туннэ нуналлы юанъёс кылдэмын федерал перечене шедёнъя но, удмурт кылын урокъёсты удмурт кылын ик дасянъя но.
